
Tagna Solat i
Juan

Migpekeotaw si Cristo se Kagi te Timanem

1 Gebii te weda pa inangi se keneyonan,
tapay den doen si Cristo iningedanan Kagi te
Timanem. Sikandin se egpemegay te kaling
pedowan wedad temanan. Pegpekeotaw din
dini te tana, dinineg day se kagi din, aw onto day
heman sikandin kinita, aw pinemadan day heman
sikandin. 2 Impekita sikandin egpemegay te
kaling pedowan, aw kimita kay kandin, aw benal
se kagi day te kinita day sikandin. Megtolada
kay heman kenyo te sikandin se egpemegay te
kaling pedowan wedad temanan, aw sikandin se
gayed egdoma te Timanem Amay, aw sikandin
se dimini amon megpekita diya kenami. 3 Se
ontd day kinita aw dinineg, yan se ipegtolada
day heman kenyo, amon makop kaw heman diya
kenami, so migpesigelakay kay te Timanem Amay
aw Bata din si Jesu Cristo. 4 Simolat kay heman
kenyo amon mesikop se keluba tadon.

Timanem se kelowahan
5 Seini se intolada i Jesu Cristo dinineg day,
aw ipegtolada day heman kenyo. Timanem se
kelowahan, aw yan wedad palos kengitngitan
diya kandin. 8 Aw mikagi kidon te migpesigelakay
kidon te Timanem, meneng egtaking kidon pa te
kengitngitan aw eg-inang kidon te medaet, yan

bolelawun kidon so kena kidon egtaking te kebe-
nalan. 7 Meneng aw egtaking kidon te kelowahan
iling te Timanem eg-ogpa diya te kelowahan, yan
migpesigelakay se kedita tadon egtaking kandin,
aw dipanog te Bata din si Jesus se ipeg-onaw ken-

itadon lekat te kedakel te sala tadon.
8 Aw mikagi kidon te wedad den palos sala ta-

don, neekalan kidon aw wedad heman kebenalan
diya kenitadon. 9 Meneng aw mikagi kidon te be-
nal doen sala tadon, yan pegwedaden te Timanem
se sala tadon, aw onawan kidon din lekat te
medaet ininang tadon, so egkeseligan sikandin
aw metolid heman se eg-inangen din.

10 Simpana mikagi kidon te wedad palos sala
ininang tadon, iling iyan te mekeikagi kidon te
bolelawun se Timanem, aw weda tadon pa onto
soli se kagi din diya te pedowan tadon.

2

SiCristo se Telekagon tadon

1 Menge bata ko te pegpemenal, seini se in-
solat ko kenyo amon eked kaw peg-inang te
sala. Meneng aw doen otaw mekesala, doen
telekagon tadon kidoen te Timanem Amay, aw
yan si Jesu Cristo wedad palos sala. 2 Sikandin
se simelilin kenitadon inimetayan amon peg-
wedaden te Timanem se menge sala tadon. Kena
0lo kenitadon sala se pegwedaden din, meneng
sala te kedita te otaw te keneyonan se peg-

wedaden din.
3 Seini se pengilala amon ketegahan tadon te

onto Timanem se egtekingan tadon. Aw egtolo
kidon te menge punu din, yan ketegahan tadon

te egtaking kidon kandin. 4 Aw doen otaw eg-
ikagi te egtaking sikandin te Timanem, meneng
kena egtolo te punu te Timanem, yan se otaw
bolelawun aw wedad heman kebenalan diya
kandin. 5 Meneng se otaw egtolo te kagi te
Timanem, yan se otaw onto nelobos se kedakel te
pedowan din diya te Timanem. Yan se pengilala
te onto kidon den diya te Timanem. 6 Aw eg-
ikagi se otaw te diya sikandin te Timanem, keilan-
gan inangen din se kandin pegkeotawun iling te
pegkeotawun i Jesu Cristo.

Tapay punu

7 Menge kedowa ko egkedekelan ko te pe-
dowan, kena kaling se punu insolat ko kenyo seini,
meneng tapay iyan impunu day diya kenyo, so
netegahan niyo iyan lekat te keteboan te pegpe-
menal niyo ki Cristo kedengan, so dinineg niyo
kedengan se punu intolada day kenyo. 8 Pengkey
tapay iyan punu, meneng iling heman te kaling
punu. Impetaga-taga se kebenalan te punu siyan
pineokit te ininang i Cristo aw pineokit heman te
eg-inangen niyo, so migkewedad se kengitngitan
dini kenitadon, aw doen den onto benal kelowa-
han dini te pedowan tadon.

9 Se otaw eg-ikagi te eg-ogpa sikandin diya te
kelowahan, meneng egkebensi te menge doma
otaw, yan se otaw gayed pa eg-ogpa diya te ken-
gitngitan. 10 Meneng se otaw doen dakel pedowan
din diya te menge doma otaw, yan se otaw eg-
ogpa diya te kelowahan, aw wedad mekepedogso
kandin. 11 Meneng se otaw egkebensi te menge
doma otaw, yan se otaw eg-ogpa pa aw eglegeb

diya te kengitngitan. Eked sikandin ketaga-taga
aw kenan sikandin pesalo, so eked sikandin kita
tanda te kengitngit.

12 Menge bata ko te pegpemenal, simolat a den
kenyo so ibeg ko megpeaneng-aneng a kenyo te
pigwedad den te Timanem se sala niyo pineokit ki
Jesu Cristo. 13Menge obanen, simolat a den kenyo
so ibeg ko megpeaneng-aneng a kenyo te egtaking
kaw den ki Cristo tapay doen gebii te wedad pa
keneyonan. Menge kaling otaw, simolat a den
kenyo so ibeg ko megpeaneng-aneng a kenyo te
dimaeg kaw den ki Satanas.

Menge bata ko te pegpemenal, simolat a
kenyo so ibeg ko megpeaneng-aneng a kenyo
te egtaking kaw den diya te Timanem Amay.
14 Menge obanen, simolat a kenyo so ibeg ko
megpeaneng-aneng a kenyo te egtaking kaw
den te Timanem tapay doen gebii te wedad pa
keneyonan. Menge kaling otaw, simolat a kenyo
so ibeg ko megpeaneng-aneng a kenyo te measeb
kaw den egtaking te Timanem, aw insawol niyo
se kagi te Timanem diya te pedowan niyo, aw
dimaeg kaw den ki Satanas.

15 Tka niyo egtaking te medaet ketanem dini te
keneyonan. Ika niyo heman egkeibeg te medaet
inang dini te keneyonan, so aw egkeibeg se otaw
tomaking te medaet ketanem dini te keneyonan,
yan eked sikandin keibeg tomaking te Timanem
Amay. 16 Doen medaet ibeg te pedowan, aw
doen heman kitaen te otaw aw keibegan dan, aw
doen heman pegpelangkaw-langkaw dan tanda te
kedonan dan, meneng se kedita niyan kena lekat
te Timanem Amay, so lekat iyan te keneyonan.

17 Meneng megkewedad se medaet ketanem dini
te keneyonan te eked kenamay sipat medaet ibeg
te otaw te keneyonan. Meneng se otaw egtoman te

ibeg te Timanem, yan se otaw tomayod te wedad
temanan.

Se otaw mato ki Cristo
18 Menge bata ko te pegpemenal, agpet den

se temanan te keneyonan. Tapay niyo dinineg
te doen pa sebad otaw domateng mato ki Cristo
aw megpelangkaw-langkaw peden diya kandin.
Doen medita eg-ato ki Cristo dimateng den, aw
yan netegahan tadon te agpet den se temanan te
keneyonan. 19 Se menge eg-ato siyan, kena dan
benal kedowa tadon te pegpemenal, aw yan ne-
sayo den dan lekat kenitadon. Simpana benal dan
kedowa tadon te pegpemenal, eked dan peden
kesayo lekat kenitadon. Meneng nesayo den dan
lekat kenitadon aw yan se pengilala te kena dan
benal kedowa tadon te pegpemenal.

20 Meneng se kedita niyo, binegayan kaw den i
Cristo te Espiritu Santo, aw netaga-taga kaw den
te kebenalan. 2! Simolat a kenyo kena so weda
kaw ketaga-taga te kebenalan, meneng simolat a
kenyo amon megpeaneng-aneng a kenyo te kebe-
nalan tapay niyo netegahan. Netegahan niyo den
heman te wedad kebolalaw eglekat te kebenalan.

22 Se otaw ont0 bolelawun, yan se otaw eg-
ikagi te kena si Jesus se Misiyas. Yan se otaw eg-
ato ki Cristo. Eked heman sikandin pemenal te
Timanem Amay aw Bata din. 23 Aw eked pemenal
se otaw te Bata te Timanem, eked heman sikandin
pegpesakop diya te Timanem Amay. Meneng aw
mikagise otaw te onto sikandin nemenal te Bata te

Timanem, migpesakop den heman sikandin diya
te Timanem Amay.

24 Nayan, keilangan sikopen niyo se pegpeme-
nal niyo diya te kagi te Timanem intolada kenyo
lekat te pegpemenal niyo kiJesu Cristo lamig seini,
S0 aw onto niyo lobosen se pegpemenal niyo diya
te kagi te Timanem, diya kaw te Timanem Amay
aw Bata din. 25 Doen impakang i Jesus kenitadon,
aw yan se kaling pedowan wedad temanan imbe-
gay din.

26 Seini se insolat ko kenyo amon eked kaw
keekali te menge menenolada meibeg peden meg-
akal kenyo. 27 Meneng ika niyo egketetana, so eg-
ogpaan kaw pa te Espiritu Santo imbegay i Jesu
Cristo diya kenyo. Yan wedad den keilangan te
doma megtolada kenyo aw eden se kebenalan aw
eden se kebolalaw, so Espiritu Santo se megtolada
kenyo te kedita. Onto benal se ipegtolada din, aw
kena iyan kebolalaw. Yan keilangan meg-ogpa
kaw diya ki Cristo iling te intolada te Espiritu
Santo kenyo.

28 Nayan menge bata ko te pegpemenal, peg-
ogpa kaw diya ki Cristo amon eked kaw kelemitan
aw eked kaw keyaya te pegliko din. 29 So nete-
gahan niyo den te metolid se Bata te Timanem si
Cristo, yan se doun te keilangan ketegahan niyo
heman ini. Aw metolid se eg-inangen te otaw, yan
se pengilala te ininang dan te Timanem menge
bata din.

3

Menge bata kidon te Timanem

1 Netegahan tadon den te ontd dakel se
pedowan te Timanem Amay Kkenitadon, so
iningedanan kidon din menge bata din, aw yan
se ininang din kenitadon. Meneng se menge otaw
kena egtaking te Timanem, weda dan pemenal te
bata kidon te Timanem, so weda dan pa pemenal
te Timanem. 2 Menge kedowa egkedekelan ko te
pedowan, bata kidon den te Timanem. Pengkey
weda tadon pa ketegahi aw eden se keilingan
tadon te modi aldaw, meneng netegahan tadon te
mekeiling kidon ki Cristo aw lomiko sikandin, so
onto tadon sikandin kitaen. 3 Aw onto egpeliman
se otaw te metoman iyan, yan se otaw megpelobos
te kandin pedowan wedad sala iling ki Cristo.

4 Aw meg-inang se otaw te sala, punu te
Timanem se linépangan din, so se pegpekesala, yan
se peglapang te punu te Timanem. > Netegahan
niyo den te migpekeotaw si Jesu Cristo amon
pegwedaden te Timanem se menge sala te otaw.
Wedad palos sala i Jesu Cristo, 6 aw yan kena
eg-inang te sala se otaw eg-ogpa diya kandin.
Meneng aw gayed eg-inang se otaw te sala, yan se
pengilala te weda pa sikandin pemenal ki Cristo,
aw weda pa heman taking kandin.

7Menge bata ko te pegpemenal, keilangan eked
kaw keekali te doma otaw, so metolid 0lo se otaw
aw metolid se eg-inangen din iling ki Jesu Cristo.
8 Meneng sakop i Satanas se otaw gayed meg-
pedeleg te peg-inang te sala, so gayed migpedeleg
si Satanas te peg-inang te sala lekat te gebii te
weda painangise keneyonanlamigsongkani. Yan
migpekeotaw se Bata te Timanem si Jesus amon
pegbatan din se kedita te medaet inang i Satanas.



1Juan 3:9 viii 1Juan 3:16

9 Se otaw ininang te Timanem bata din, yan
se otaw kenad eg-inang te sald so binegayan
sikandin te kaling pedowan lekat te Timanem.
Eked sikandin peg-inang te sala so ininang den
sikandin bata te Timanem. 10 Seini se pengilala
amon ketegahan tadon aw sinu se menge bata te
Timanem aw menge bata i Satanas. Aw doen otaw
kena metolid se eg-inangen din aw wedad kedakel
te pedowan din te menge doma otaw, yan se otaw
kena bata te Timanem.

Pegpedekelay kaw te pedowan

11 Seini se kebenalan dinineg niyo lekat te
pegpemenal niyo ki Cristo kedengan lamig
songkani. Keilangan megpedekelay kidon te
pedowan. 12 Keilangan eked kidon peg-iling ki
Cain migpesakop diya ki Satanas, so nengimatay
te adi din. Nengimatay sikandin so medaet se
eg-inangen din, aw mininga te adi din eg-inang te
metolid.

13 Yan menge kedowa ko, ika niyo egkepela
aw kebensihan kaw te otaw dini te keneyonan.
14Impelowa kidon den lekat te kemetayun wedad
temanan, aw binegayan kidon den heman te
kaling pedowan wedad temanan. Netegahan ta-
don te benal iyan so dakel se pedowan tadon te
menge doma otaw. Meneng eg-ogpa pa diya te
kemetayun se otaw wedad kedakel te pedowan
din te doma, 15 so aw medaet se pedowan te otaw
te doma, iling sikandin te nengimatay. Netega-
han tadon den te wedad kaling pedowan wedad
temanan diya te otaw mengimatay te doma otaw.
16 Netegahan tadon den aw eden se ontd dakel

pedowan, so neketagad si Jesu Cristo inimetayan
amon megpelowa kenitadon lekat te sala. Yan sik-
itadon heman egpemenal, keilangan meketagad
kidon imetayan amon ketebangan tadon se ke-

dowa tadon. 17 Aw doen kedonan te otaw meketa-
bang te doma otaw nelimahan, meneng eked

sikandin pegtabang so wedad kedakel te pedowan
din, yan se pengilala te wedad heman kedakel te
pedowan din te Timanem. 18 Menge bata ko te
pegpemenal, wedad ontong aw olo kidon mikagi
te dakel se pedowan tadon te doma otaw meneng
wedad ketomanan niyan. Keilangan ipekita ta-
don te benal dakel se pedowan tadon te doma
otaw pineokit te tabang tadon kandan.

Diya kidon te Timanem

19 Aw megtabang kidon te doma otaw, yan kete-
gahan tadon te onto kidon diya te kebenalan,
aw mekesinalay kidon heman te pedowan tadon
egkitaen din. 20 Pengkey melidd se pedowan ta-
don tanda te peg-inang tadon te sala kedengan,
meneng labi pa melangkaw se keido te Timanem,
so netaga-taga sikandin te kedita pengkey weda
tadon ketegahi. 21 Menge kedowa egkedekelan
ko te pedowan, so netegahan tadon den te wedad
den sala tadon, eked den kepuluk se pedowan ta-
don, aw wedad heman medaet kitaen te Timanem
kidoen te pedowan tadon. 22 Pengkey eden se
pemoyoen tadon diya kandin, netegahan tadon te
mekinawa tadon iyan, so egtolo kidon te menge
punu din aw ibeg din. 23 Seini se impunu din
kenitadon, te keilangan somalig kidon diya te Bata
din si Jesu Cristo, aw megpedekelay kidon heman

te pedowan iling te intolada din kenitadon. 24 Se
kedita te otaw egtolo te punu te Timanem, diya
dan te Timanem aw se Timanem heman diya
kandan. Netegahan tadon te diya kenitadon se
Timanem so pineokit te Espiritu Santo imbegay
din kenitadon.

4

Ehaen aw kenan lekat se tolada
1 Menge kedowa egkedekelan ko te pedowan,

ika niyo egpemenal te kedita te otaw megtolada
kenyo singed aw ona kaw mengemaha aw lekat
te Timanem se intolada dan, so medita se otaw
eglegeb-legeb dini te keneyonan aw egpelingo-
lingo te telekeliwat dan te kagi te Timanem. 2Seini
se pengilala amon ketegahan niyo aw lekat te Es-
piritu Santo se itolada dan. Se otaw mikagi te be-
nal migpekeotaw si Jesu Cristo dini te keneyonan,
yan se otaw egtolada te kagi lekat te Timanem.
3 Meneng aw eked ikagi se otaw te migpekeotaw
si Jesus, kena lekat te Timanem se itolada din, so
yan se otaw lekat te eg-ato ki Cristo. Tapay tadon
netegahan te domateng se eg-ato ki Cristo, aw dini
den sikandin te keneyonan.

4 Menge bata ko te pegpemenal, diya kaw den
te Timanem aw yan domaeg kaw te kedita dan
egkeliwat te kagi kena lekat te Timanem, so doen
eg-ogpa diya te pedowan niyo labi pa melangkaw
diya ki Satanas pengolo te medaet otaw dini te
keneyonan. S5 Egtaking te medaet ketanem te
keneyonan se kedita dan egkeliwat te kagi kena
lekat te Timanem, aw tepad te ketanem te keney-
onan se ipegtolada dan. Egpenenalan heman

kandan se kedita te otaw egtaking te ketanem te
keneyonan. 6 Meneng diya kidon den te Timanem,
aw yan se doun te egpenenelanen te kedita te
otaw egtaking te Timanem se ipegtolada tadon.
Meneng kena kidon egpenenelanen te otaw kena
egtaking te Timanem. Yan se pengilala amon
ketegahan tadon aw sinu se egtaking te kebenalan
aw sinu se egtaking te kebolalaw.

Dakel se pedowan te Timanem

7 Menge kedowa egkedekelan ko te pedowan,
keilangan gayed kidon megpedekelay te
pedowan, so Timanem se eglekatan te dakel
pedowan. Se otaw doen dakel pedowan din, yan
se ininang te Timanem bata din aw egtaking
heman te Timanem. 8 Meneng se otaw wedad
kedakel te pedowan din, yan se otaw kena
egtaking te Timanem, so onto dakel se pedowan
te Timanem. 9 Impetaga-taga te Timanem te
onto dakel se pedowan din kenitadon, so insogo
din se Bata din temisa dini te keneyonan amon
begayan kidon din te kaling pedowan pineokit
kandin. 10 Yan ketegahan tadon aw eden se
onto benal kedakel te pedowan, so kena kedakel
te pedowan tadon diya te Timanem, meneng
kedakel te pedowan te Timanem Kkenitadon, so
insogo din se Bata din amon somelilin kenitadon
imetayan, aw amon mekelowa kidon lekat te sala.

11 Menge kedowa egkedekelan ko te pedowan,
so onto dakel se pedowan te Timanem kenitadon,
yan keilangan megpedekelay kidon heman te pe-
dowan. 12 Wedad palos otaw kimita te Timanem.
Meneng aw megpedekelay kidon te pedowan, yan

se pengilala te eg-ogpa se Timanem diya te pe-
dowan tadon, aw mesikop heman se kedakel te
pedowan din diya kenitadon.

13 Netegahan tadon te diya kidon kandin aw
diya heman sikandin kenitadon so pineokit te Es-
piritu Santo imbegay din kenitadon. 14 Kinita day
se Bata te Timanem migpekeotaw, aw mekeikagi
kay te benal sikandin insogo te Timanem Amay
amon megpelowa te kedita te otaw lekat te sala.
15 Se otaw mikagi te benal Bata te Timanem si
Jesus, yan se otaw doen Timanem diya kandin,
aw diya heman sikandin te Timanem. 16 Yan
netegahan tadon te dakel se pedowan te Timanem
kenitadon, aw yan se egseligan tadon. Onto dakel
se pedowan te Timanem. Se otaw doen dakel
pedowan din, yan se otaw diya te Timanem aw
se Timanem heman diya kandin. 17 So sikitadon
diya kandin, aw mesikop se kedakel te pedowan
din kenitadon, yan ketegahan tadon te wedad
medaet kitaen te Timanem kidoen te pedowan
tadon aw domateng se aldaw te peg-okom te
Timanem te kedita te otaw. Pengkey dini kidon pa
te keneyonan, meneng iling ki Cristo se kenitadon
pegkeotawun. 18 Eked kidon den kelemitan aw
nedekelan kidon te pedowan, so aw memenal
kidon te onto kidon nedekelan te pedowan, eked
kidon kelemitan. Meneng melemitan se otaw
ipelumun, so weda dan pemenal te nedekelan dan
te pedowan.

19 Doen dakel pedowan tadon so mona kidon
nedekelan te Timanem te pedowan. 20 Aw mikagi
se otaw te dakel se pedowan din te Timanem,

meneng wedad kedakel te pedowan din te menge
doma otaw, yan se bolelawun, so aw wedad
kedakel te pedowan te otaw te menge doma din
egkitaen, yan labi pa wedad kedakel te pedowan
din te Timanem kena din egkitaen. 21 Seini se
impunu te Timanem kenitadon. Se otaw dakel se
pedowan din te Timanem, yan se otaw keilangan
dakel heman se pedowan din te menge doma din.

S

Mekedaeg kidon te medaet

1Sekedita te otaw nemenal te si Jesus se Misiyas,
yan se menge bata te Timanem. Aw dakel se
pedowan tadon te Timanem Amay, dakel heman
se pedowan tadon te kedita te menge bata din.
2 Aw dakel se pedowan tadon te Timanem aw
egtolo kidon te menge punu din, yan se pengilala
te dakel se pedowan tadon te menge doma bata
te Timanem, 3 so metaga-taga kidon te dakel se
pedowan tadon te Timanem pineokit te pegtolo
tadon te menge punu din. Kena melima se pegtolo
tadon te punu din, 4 so se kedita tadon menge
bata te Timanem, mekedaeg kidon te kedita te
medaet dini te keneyonan, so nekedaeg kidon
dentemedaet pineokit te kebenalan pinemenalan
tadon. 5 Se otaw nemenal te si Jesus se Bata te
Timanem, yan se mekedaeg te kedita te medaet
dini te keneyonan.

Kebenalan tepad ki Jesu Cristo

6 Netegahan tadon te si Jesu Cristo se Bata te
Timanem pineokit te wayeg te pegbonyag kandin,

aw pineokit te dipanog te pegkematay din. Nete-
gahan tadon iyan kena o0lo pineokit te pegbonyag
ki Jesus, meneng pineokit heman te pegkematay
i Jesus kidoen te kros. 7 Eg-indan heman se Es-
piritu Santo te kebenalan siyan so eked sikandin
pegkebolalaw. 8 Yan netegahan tadon te si Jesus
se Bata te Timanem pineokit te telo seini, Es-
piritu Santo, aw wayeg, aw dipanog. Onawa se
impetaga-taga te telo siyan. 9 Aw egseligan tadon
se kagi te menge otaw, labi pa keseligan se kagi
te Timanem, so Timanem se minikagi te benal
tepad te Bata din. 19 Aw nemenal se otaw te Bata
te Timanem, onto din insawol se kebenalan siyan
kidoen te pedowan din. Meneng aw eked pemenal
se otaw te Timanem, aneng-aneng din bolelawun
se Timanem, so eked sikandin pemenal te inikagi
te Timanem tepad te Bata din. 11 Seini se intolada
te Timanem, te doen kaling pedowan wedad te-
manan imbegay din kenitadon, aw imbegay din
iyan pineokit te Bata din si Jesus. 12 Se otaw
kiminawa te Bata te Timanem, yan se otaw doen
kaling pedowan wedad temanan. Meneng se otaw
weda kinawa te Bata te Timanem, yan se otaw
wedad kaling pedowan diya kandin.

Kaling pedowan wedad temanan

13 Sinolatan ko sikiyo nemenal den diya te
Bata te Timanem amon onto niyo ketegahan te
doen den kaling pedowan niyo wedad temanan.
14 Egseligan tadon sikandin, so pengkey eden se
pemoyoen tadon meketepad te kandin ibeg, yan
menenalan sikandin. 15 So netegahan tadon te
menenalan sikandin te kedita te pemoyoen tadon

kandin, yan netegahan tadon heman te nekinawa
tadon den se pinemoyo0 tadon kandin.

16 Aw megkita kaw te doma niyo egpemenal
meg-inang te sala kena egdateng te kemetayun
wedad temanan, megtawal-tawal kaw kandin
amon memegay se Timanem kandin te kaling
pedowan aw eked dateng te kemetayun se sala
din. Doen sala ipelumun te kemetayun wedad
temanan, meneng eked a ikagi te keilangan
megtawal-tawal kaw tepad kenyan. 17 Se kedita
te eg-inangen tadon medaet, yan se sala, meneng

doen sala kena egdateng te kemetayun wedad
temanan. o o _
18 Netegahan tadon ini. Aw ininang kidon den

menge bata te Timanem, yan kena kidon egpede-
leg eg-inang te sala, so egtonggoan kidon te Bata te
Timanem amon eked kidon pegtindati i Satanas.

19 Netegahan tadon te sakop kidon te Timanem.
Meneng se kedita te otaw egtaking te medaet dini
te keneyonan, yan se menge sakop i Satanas.

20 Netegahan tadon heman te dimini se Bata te
Timanem te keneyonan amon ketegahan tadon se
benal Timanem. Sikitadon diya te benal Timanem
so diya kidon te Bata din si Jesu Cristo. Sikandin
se benal Timanem, aw sikandin se eglekatan te
kaling pedowan wedad temanan.

21 Menge bata ko te pegpemenal, ika niyo egtak-
ing te kena benal timanem.

